Мәшһүр-Жүсіп публицистика саласында

Мәшһүр – Жүсіп  Көпейұлының ел әдебиеті үлгілерін жинаған материалдары тек қолжазба күйінде  қалмай, баспа бетінде де көзі тірісінде жарияланғанына арнайы көңіл бөлуді жөн көрдік. Мәселен, оның алғашқы қазақ газеті  " Дала уалаяты " газетінде жарияланған үлгілері – ақынның ел әдебиетін жинаушы ғана емес, оны жариялаушы, зерттеуші болғанына да жарық түсіре алады.

   
XIX қасырдың соңғы ширегінде қазақ елінің тұрмыс–жағдайын , тыныс-тіршілігін,  әл- ауқатын, оның мәдениеті мен өнерін, фольклорын т.т. бүкіл жұртқа таныстырып отырған тұңғыш қазақ газеттерінің бірі   " Дала уалаяты " газеті екені белгілі.  Әрине, о баста газетті шығарушы да, бақылаушы да Дала генерал-губернаторы болғандықтан, онда белгілі мөлшерде патша үкіметінің жергілікті әкімдерінің тұрғылықты елге қатысты шығарған бұйрықтары басылып, әрі насихатталып отырса, - екінші жағынан жағынан, елді егіншілікке, отыршылыққа көшуге үндеу, мал тұқымын асылдандыру, сауда хабары, мектеп ісі, дәрігерлік жәрдем, қазақтың ұлттық тілі мен әдебиетіне т.б. байланысты құнды, бағалы үгіт-насихат түріндегі деректер де басылып отырғандығын есте ұстаған жөн.

  
Сонымен бірге газет бетінде қазақ әдебиеті тарихы мен фольклорына қатысты құнды материалдар шоғыры жарияланып, елге таратылып отырды. Газеттің бұл саладағы материалдары қазақ фолькролтану ғылымына қосылған қомақты үлес болды. Белгілі фольклортанушы ғалым С. Қасқабасов сөзімен айтсақ: 

«Жалпы «Дала уалаяты» газеті 15 жыл ішінде, шамамен 704 рет шыққан, соның 331 нөмірінде фольклорлық матерал жарияланған. Мұның ішінде қазақ халық позиясының үлгілермен қатар орыс, араб, қытай, жапон, фин, армян т.б. халықтарының ертегілері, мысалдары, нақыл сөздері бар».

  
Ал, бұл мол мұралдары ел арасынан жиыстырып, газет беттерінде жариялаушы кімдер дегенде: бірі-жинаушы-тілші ретінде жариялаушы бағаланса, екіншілері-мәтінге түсіндірме беріп, сол арқылы  өзінің ой-түсінігін ортаға ниетенген адамдар еңбегі деуге болады. Бұлардың арасында арнайы білімі бар маман-этнограф, тілші-түрголог, оренталист ғалымдар да баршылық. Мәселен, фольклорист-ғалымдар: В. В. Рад

лов, Г.Н. Потанин, Ә. Диваевпен қатар Мәшһүр-Жүсіп жазғандары да газет беттерінде жиі басылып жүрді.  Мәшһүр-Жүсіптің қазақ даласын аралағаны, фольклор  мен әдеби мұра сөздерді көп жинағаны мәлім. Осы орайда Мәшһүр-Жүсіптің тек жинаушы ғана емес, сонымен бірге әдеби үлгілерді т.б. зерттеу, саралау және ол туралы пікір түюді де қоса атқарғанына назар аударған жөн.

 
 Сонымен бірге газет авторларының дерек беруі – материалдың  әдебиет үшін ғана емес, тарихқа қатысты көздеген мақсаттары да, ғылыми дайындықтары да әртүрлі  екендігін ескеру керек. Жоғарыда аталған ғалымдардың көбі өзге ұят өкілдері болғандықтан да, олардың қазақ фольклорына деген  көзқарас

тарының  басым бағыты –танымдық сипатта жүргендігін де есте ұстаған жөн. Ал, Мәшекеңнің белгілі фольклортанушы ғалым Ш.Уәлихановтан кейінгі өз ұлтының тұңғыш тума, ұлттық  фольклорист-ғалымы болуы көп нәрсені аңғартады. Яғни қазақ тілін өзге ұлт өкілдері ғалымдарына  қарағанда  жетік біліуінің өзі ел арасынан фольклорды жиыстыру  қызметін жеңілдетіні сөзсіз. Екіншіден, Мәшһүр-Жүсіптің қазақтың әдет-ғұрпын, көшпенді тұрмыс-тіршілігін, т.б. жетік білгендіктен де қазақ елінің біртұтас ұлт болып қалып

тасуы үшін; өркениетті, мәдениетті халық ретінде қалыптасуына не қажет екенін басшылыққа алып отырған.

  
Негізінен, осы аты аталған  бағытта газет бетінде жарияланған Мәшһүр-Жүсіп материалдарын үш салаға бөле отырып құрастырған. Бірі –өзінің төл туынтылары: « Қарға мен лашын » Екіншісі – ақынның өз тұсындағы қоғамда болып жатқан тарихи өзгерістерге деген  өзіндік көзқарыстары мен ой топшылаулары: егіншіліктің пайдасы, бал арасын өсіру күнделікті шаруашылыққа қатыстырылады («Баянауылдан хабар» , «Баянауылдан хат»  т.б. тәрізді) – бәрі үлкенді-кішілі 14 мақала.

 
Осы орайда айтарымыз: 1888-1902 жылдар аралынғанды шыққан «Дала уалаяты газеті» материалдары жеке өз алдына жинақталып, бертінде 4 томдық кітап болып жарыққа шықты. Бір өкініштісі мұнда Мәшһүр-Жүсіптің біраз еңбектері белгілі бір себептермен кірмей қалған, тек 1996 жылы шыққан. «Дала уалаяты» газетіндегі  материалдардың библиографиялық көрсеткішінде аталып өтеді. Мәселен, көрсеткіш бойынша Мәшһүр-Жүсіптің «Түркі лұғаттары туралы» атты мақаласы 1890 жылы №23 санында жарыққа шыққан деп көрсетіледі. Ал, бертінгі шыққан кітапта тек соңғы 632 бетінде ғана  түсініктеме ретінде 1890 жылғының 20 санында басылған-ды деп, газеттің нөмірін көрсеткенде де жаңсақтық танытады. Және де соңғы жинақта түсініктемесі ғана берілсе де,  толық мәтіні жоқ. Сондай-ақ жоғарыда аты аталған 4 томдық жинаққа енбей қалған Мәшһүр-Жүсіптің  өз туындылары, әңгімелері, мақалалары, ел аузынан жинаған халық әдебиет үлгілері де баршылық.  Мәшһүр-Жүсіптің «Баянауылдан» атты мақаласында он екі Итемген-Мамай деген көлдердің, Олжабай сөресі, Шорман тамы, Тайбай көлі, Үшмырзаның көлі дейтұғын жерлердің тарихнамасы айтылады. Мұндай жер тарихына байланысты берілген түсініктемелер белгілі орыс фольклорист-ғалымдары арасында да кездесіп отырған. Мәселен, фольклор жинаушы А.Ф.Писемский еңбегінде бар екендігін ғалым З.И.Власова байқаса, ал Н.Цертеловтіңжинаушылығында кездесетінін Б.П.Кирдан дәлелдеген. Сондай-ақ белгілі фольклортанушы ғалым Г.Н.Потаниннің де еңбектерінде бар. Жинақтап айтсақ, Мәшһүр-Жүсіп мақалаларының біразында мал жайлайтын жерлері тарылған адамдар арасында айтыс, тартыс өршуі, ел бірлігі, тыныштығы кететіні, әр үйден алынатын алым-салықтың кімдерге қаншалық ауыртпалық келтіретіні, бал арасын өсіретін шаруашылықтың пайдалы жағы, елге ғылымның тигізер әсері, әйел адамды оқытудың мәні – бәрі де қамтыған. Бұл ақынның әлеуметтік, қоғамдық мәселелмен де шұғылданғанын көрсетеді. Мұндай деректерді білген фольклорист Ә.Диваевтың да көптеп жинағаны белгілі. Деректер келтіре отырып үгіт айту, ел шағымын жеткізу Ә.Диваевтың да, Мәшһүр-Жүсіптің де жинаушылық қызметтерінің көкжиегін кеңейте түскені сөзсіз.

Енді Мәшһүр-Жүсіптің газет бетінде жарияланған материалдарының үшінші саласы - фольклорлық нұсқаларға тоқталайық. Оның ішінде түрлі аңыздар, шежірелер, ертегілер, шешендік сөздер бар. Жарияланған бұл фольклор үлгілері негізінде Мәшһүр-Жүсіптің фольклорды – жастарға үлгі-өнеге, насихат, тәрбие, педагогикалық, тәлімдік ойлардың түп қазығы деп түсінгенін көреміз. Мәселен, «Тұрмыс жайда болған хабарлар» атты еңбегінің кіріспесіндегі Мәшһүр-Жүсіп алдымен қазақ халқын ұйқысынан оятушы сүйікті газетке деген ілипат, ризашылық білдірсе, сонан қазақ жастарына үлгі-өнеге боларлық іс-әрекетімен көзге түскен Кіші жуз Алшын Қаражігіт би деген атақты кісінің басынан өткен бір оқиғасына көңіл бөлгізеді. Онда бас кесір - еріншектіктен,ортаншы кесір – ұйқышы болудан, кенже кесір-кедейліктен құтылу үшін жастардың кәсіп іздеу, еңбек ету т.б. сияқты жолдарды іздестіру керектігін паш етеді. Шығарма соңында , Мәшһүр-Жүсіптің өз ойы да беріледі: «Мұны айтып тұрғаным, біз балалар, еріншек болмандар, «еріншектің қолы жетпейді, үлгісіз нұсқа бітпейді» деген сөз бар, ұйқышы болмаңдар», «ұйықтаған ұйқы алар, ұйықтамаған жылқы алар» деген сөз бар. Сөз көтермейтін кедей болмаңдар, «жетесі асыл арланбас, жеті атасына дарымай» деген сөз бар...» дей отырып, өз ойларын қазақтың дана сөздерімен, философиясымен бірге ұштастырады.
Мектеп газетінің бұдан кейінгі сандарында М.Ж.Көпеевтің ақпарат құралдарында жарық көрген шығармаларын ұсынамыз.
Қаламқас Байдуллақызы ШУЛБАЕВА, қазақ тілі мен әдебиет пәні мұғалімі.
Мәшһүр-Жүсіптің «Дала уалаяты» газетінде (1889-1991 ж.) және «Айқап» журналында (1912 ж.) басылған туындылары  Адам һәм оның ғұмыры

Дүниені тамам қылып жаратып болған соң, көкті уа жерді жаратушы адамды һәм ғайри мақұлықтарды өз дарқанына шақырыпты: әрқайсысына біртүрлі мінез беруге, дүниеде түрған мезгілде һәм әрқайсысына белгілі ғұмыр беруге.[182] әуелі барған адам болыпты, Һәм оған айтыпты:
- Сен, адам, жаратылмышлардың тәжісің, сенің суретің мағыналы артық болды, саған сөйлер сөз һәм ақыл берілді, саған барша мақлұқаттар төмен болып хакіміңде болар, сен олардың баршасына хүкім қылып тұрарсың, қырдағы шөп һәм ағаштардың жұмысы саған қарайды, өзің жер үстінде 30 жыл ғұмыр сүрерсің, - деп.
Сонда адам разы болмай, бір жағына бұрылып кетіп, өзіне-өзі айтыпты: «Әгәр мен дүниенің патшасы болсам, һәм маған барлық дүниедегі жоқ сапалар тиісті болса бір 30 жыл ғұмыр сүргеннің не пайдасы бар?» - деп, адам бағзы бір көбірек ғұмыр сүруге бұйырылған жануарларға ғажап қылып, көре алмай қарап тұрыпты.
Сонан соң бір уақытта есекке келіпті, есекке айтқаны мынау:

-Сен, жаза көріп, мехнат, машақат көріп жүрерсің, таяқтан өлгенше шаршап, болдырып жүрерсің, тыныштығың аз болып, жейтін тамағың дәмсіз шөп болар, һәм ғұмырың елу жыл болсын, - дейді.

Есек тізесінен жығылып, басын жерге ұрып сұрапты:

-Әгәр мен дүниеде сондай азаппенен жүретін болғанда, менің ғұмырымды 20 жылдай азайтса, тәуір болар еді, - дейді.

Сол уақытта адам жақындап келіп арыз қылып сұрапты:

-Есектің тастап түрған 20 жасы менің ғұмырыма қосылса екен, деп, һәм разылық алыпты.

Онан соң иттің кезегі келіп, оған айтыпты:

-Сенің міндетті жұмысың - үй күзету болар, һәм нәрселерге қарауыл болу, шынжырлаулы тұрып, һәм сол уақытта айға да үруге міндеттісің, өзің сүйек кемірерсің, ғұмырың дүниеде қырық жыл болар, -деп.

Ит бас ұрып, арыз қылыпты:

-Әгәр мен дүниеде сондай қорлықпенен тұруға бұйырылып болғанда, адамның үйін, һәм уа нәрселерін күзетіп қарауыл болып,  һәм сүйек кеміріп күнелтетін болғанда менің жасымды 20 жылдайІ азайтқанда жақсы болар еді, - деп.

Сол уақытта адам қайтадан келіп, иттің алмай тұрған 20 жасын сұрай бастапты, һәм адам арызына тағы да разылық алыпты.
Ең соңында кезек маймылға келіпті. Оған айтылған сөз мынау:

-Сенің адамға бір-ақ сыртқы сипатың ұқсар, бірақ сол уақытта бала рәуішті ақымақ боларсың, жүргенде беліңді бүкірейтіп жүрерсің, балаларға ермек боларсың, һәм үлкен кісілерге ойын болып дүниеде 60 жыл жүрерсің.

Маймыл сорлы тізесінен тұра қалып арыз қылыпты:

-Әгәр мен адамға бір-ақ сыртым ұқсайтын болса, һәм ақымақ болып, балаларға, кім болса оған, ермек болатын болсам, менің ғұмырымды 30 жылдай қысқартса тәуір болар еді, - деп арызын айтып бара жатқанда, бір жағынан тағы адам келіп, сол маймылдың тастап жатқан 30 жасын тағы сұрапты. Бұ жолы да ерінбей жүрген адамның арызы қабыл болыпты.

Сонан соң барша мақұлықтар өз жұмыстарын біліп, бет-бетіменен тарапты. Сонда адам да барып, өзіне әуел берген 30 жылдың ішінде бақытты дәурен сүріп, еш уайымсыз жас жігіт болып тұрыпты. Онан соң отыздан асып елуге шейін қатты жұмыстар қылып, мехнаттарменен жүріпті, түрлі шаруа қылып, көп қиналып. Бұл 20 жастың есебі баяғы есектен алған 20 жыл болады. Содан адам елуден асқан соң өзінің 70 жасына шейін оны-мұныларын жатып аңдиды, һәм өзінің үйін, нәрселерін сол уақытта һеш не болса оған күдіктенгіш келеді. Сол мезгілде кім болса соған айғайлап, һәм сүйек жұтудан да таймайды. Адамның сол жастары иттен алған жылдары болады. Сонан 70-тен асқан соң ажардан, ақылынан айрылады, бала рәуішті болады, ол уақытта бүкірейіп, иіліп те кетеді, балаларға һәм әркімге ермек ойын болады. Сол жастар өз еркіменен маймылдан алған жылдары болады.
Қарға мен лашын                                                                                                                                                                                                                                                                                                                                                                                                                                                Бір қарға көп жемтік өлексені жиып таусылғысыз қылып, таудай қылып үйіпті. Бір қыран лашын-бидайық соны көріп: «Мынауменен жақын болсам, өмірімде қарным ашып, өзегім тала ма?» - деп, сол қарғаға тимей, көрші қонып жақындасып жүріпті. Манаты бидайық көрінгеннің желкесін қиып тастай береді екен. Сүйтіп жүре - жүре қарға манағы бидайықтың қиып тастап жүргенін ұмытып кетіп ойлапты: «Осы жеген нәрселерімнің бәрін өзім алып жеп жүрмін ғой», - деп. Екінші ойлайды: «Осынша үйілген боқтығым тұрғанда, маған лашынға жолдас болып не керек, өзім лашыннан артық емеспін бе?», - деп, шалқаң-шалқаң басып, «қарқ-қарқ» деп тауды жаңғырықтырыпты. Мұндай шалқаң басып тау жаңғырықтырғанын көрген соң, әртүрлі құстар маңайына жиыла беріпті.                                      
- Пәлі қарғам, пәлі даусыңа, бір сенен артық құс жоқ, - деп, манағы үйіліп жатқан жемтіктің шетінен ептеп жеп жүрісіпті.
       Сонан соң баяғы бидайық мұның бұл ызасына шыдай алмай қанатын қомдап алып, аспаннан бір келіп қарғаға түйілген екен. Манағы қасындағы үйіліп-төгіліп жүрген құстан біреуі қалмай быт- шыт болып кетіпті. Сонда қарға жаныменен қайғы болып, кірерге жер таппай, жиған боқтығы басына пәле болып тигенін білген соң, айтты дейді: «Әкем жегені боқ еді, шешем жегені боқ еді, құстың етін жегенім жоқ еді. Енді осы қылық өзіме айып еді», - дейді.Бейшара қарғаның жиған боқтығы басына пәле болды. Неге десең - оның жиылған боқтығы болмағанда, лашын да оған айналмас еді және де басқа құстар да қасына жиылып желіктірмес еді. Ал өзі көзіне көрінгенді қиып тастап жүрген лашын қарғаға не себептен жолдас болды?                                
(«Мәшһүр-Жүсіп», Шығармалары.13 том, «ЭКО» ҒӨФ, 2008, -289-295 беттер)

